
Өсімдік шикізаттарынан дəрілік заттар алу, фармацевтикалық бағытта қолдану 

бұрыннан кең ауқымды бағыт болып келеді. Фармацияның негізгі мақсаты – дəрілік 

өсімдіктерді жан-жақты зерттеп, олардың биологиялық белсенділігін анықтап, дəрілік 

заттарды жасау. 

Зерттеу нысандары – Қазақстанның оңтүстігінде өсірілген Cucurbitacea тұқымдасына 

жататын асқабақ сұрыптары: кəдімгі асқабақ, фарфорлы қуыршақ жəне KnuckleHead. Асқабақ 

(Cucurbita pepo L.) – Cucurbitacea тұқымдасына жататын бір жəне көп жылдық шөптесін 

өсімдіктер. Жапырақтары үлкен, түстері ашық жəне қою жасыл, сабағының ұзындығы 2-10 м, 

жайыла өседі. Жемісі – ірі, пішіні – дөңгелек, сопақша, түсі əр түрлі болады. Кəдімгі асқабақ 

– қатты кесілген тікенекті жапырақшаларымен ерекшеленеді. Көп жағдайда қантты заттарға 

бай, жемісінің іші талшықты болып келеді. Фарфорлы қуыршақ асқабағы – ашық қызғылт 

түст, жемісі өте тəтті, салмағы 10-15 кг құрайды. Knuckle Head – голландиялық асқабақ 

тұқымына жатады, қабығы сары-қызыл түсті, сыртында жасыл түйіндері болады, салмағы 5-6 

кг құрайды. 

Шикізаттың шынайылығы ҚР Мемлекеттік Фармакопеясының əдістемесі бойынша 

анықталды, нəтижесінде кəдімгі асқабақ ылғалдылығы – 9,75 % болғанда, экстрактивті заттар 

мөлшері (30 % сулы-спирт) – 59,32 %. Фарфорлы қуыршақ түрінде ылғалдылық мөлшері – 

11,71 %, экстрактивті заттар мөлшері (30 % сулы-спирт) – 58,44 %, KnuckleHead асқабағында 

ылғалдылық – 10,24 % экстрактивті заттар мөлшері (30 % сулы-спирт) – 56,4 % құрады. 

Хроматографиялық əдіс бойынша бір, екі жүйелі қағазды жəне жұқа қабатты 

хроматографиялық əдістермен өсімдікке сапалық талдау жасалынды. Асқабақтың кейбір 

сұрыптарының негізгі биологиялық белсенді заттарына сандық зерттеулер жүргізілді. 

Нəтижесінде келесідей мəліметтер алынды: каротиноидтар – 11-20 %, флавоноидтар –2,1-2,4 

%, алкалоидтар – 0,42-0,62 %, бос органикалық қышқылдар – 0,85-1,12 %, тері илегіш  заттар 

– 0,41-0,62 %, полисахаридтер – 4,95-5,16 % жəне амин қышқылдары– 5,2-5,8 %. 
Өсімдіктердің күлді қалдықтарының макро- жəне микроэлементтік құрамы атомды- 

адсорбциялық спектрофотометр əдісімен зерттелді. Зерттеу нəтижесі бойынша мырыш (Zn) – 

3,55-7,40 мг/кг жəне темір (Fe) – 2,31-2,56 мг/кг көп екені белгілі болды. Қазақ тағамтану 

академиясы лабораториясында жүргізілген зерттеу бойынша шикізат құрамынан 11 май 

қышқылдары мен дəрумендер бар екені анықталды. 

Зерттеу жұмыстары əлі де жалғасуда. 

